
லெட்டர் எழுதிக் கொடுக்கு முன்னால, பேசுறதுக்கு எதுவும் இல்லன்னு சொல்லிடனும் மன்னிப்பு எழுதிக் கொடுத்தால், எக்ஸ்பெல்ஷனுக்குப் பதிலாய் உளலியைக் கொடுத்துடலாம். ஆனால், எக்காரணத்தைக் கொண்டும் அவங்கள காலேஜ்ல சேத்துக்க முடியாது. என்ன ஆனாலும் சரி. எத்தனை பேர் செத்தாலும் சரி.”

உள்ளே நடப்பதை உன்னிப்பாகக் கேட்ட மாணவ தலைவர்கள், கடைசி வார்த்தையைக் கேட்க முடியாத ஆத்திரத்தில், திடுதிப்பென்று உள்ளே நுழைந்தார்கள்.

அவர்களைப் பார்த்ததும், முதல்வருக்கு எதிராகப் போடப்பட்டிருந்த நாற்காலியில், இரண்டு கால்களையும் தூக்கி வைத்து, அவற்றை முதல்வரின் முன்னாலுள்ள மேஜைக்கு மேலே முக்காலடி உயரம் நீட்டி வைத்துக் கொண்டிருந்த டிரஸ்ட் போர்ட் சேர்மன் அப்பாவு, அவர்களை குதறப் போகிறவர்போல் பார்த்தார். அவருக்கு அறுபது வயது தேறும் வெடவெடத்த கால்கள். சைடு நாற்காலியில் இருந்த ஒரு அங்கிக்காரர், தன் சுருட்டைத் தலையைத் தடவியபடியே சினிமா பாணியில் பார்த்தார். அவருக்கு அருகே இன்னொருவர். அவருக்கும் அறுபது ஆண்டுகள் வீணாகி இருக்கலாம். தலைக்கு மட்டும் 'டை போட்டுவிட்டு, மீசைக்குப் பெயிண்ட் அடிக்க மறந்திருப்பினும், டிப்டாப்பாக ஆடை அணிந்திருந்தார். ஏதோ ஒரு ஆங்கில ‘சேஸ் புத்தகத்தின் பக்கங்களை சேஸ் செய்து கொண்டிருந்தார்.

மாணவத் தலைவர்கள், இந்த மூவரையும் பார்த்துவிட்டு, கல்லூரி முதல்வரைப் பார்த்தார்கள். அவரோ, மேஜையை முட்டிக் கொண்டிருந்த சுழற் நாற்காலியில், மேலே ஒடும் மின்விசிறியைப் பார்த்தபடி, மல்லாந்து கிடந்தார். கல்லூரி முதல்வர், மாணவர் வந்திருப்பது தெரியாமலே இருக்கையில் புரண்டார். முத்தையா, நிதானமாகக் கேட்டான்.

"ஸ்ார். வரச்சொன்னிங்க... வந்துட்டோம்." முதல்வர், திடுக்கிட்டுப் பார்த்தார். பிறகு, நிதானமாக, மெல்ல மெல்ல நிமிராமல் ஒரேயடியாய் நிமிர்ந்து உட்கார்ந்தார். அவர்களைப் பார்த்தபடி, "ஸாரி. நான் உங்களைக் கவனிக்கல. ப்ளீஸ். பஸ்ட் டேக் யுவர் சீட்ஸ் என்றார்.

எந்தப் பக்கம் உட்காருவது என்று மாணவர்கள் யோசித்தபோது, அப்பாவு, ஏற்கனவே துக்கி வைத்திருந்த, தன் கால்களை, மேலும் தூக்கினார். இதனால் சம உயரத்தில் தரிசனம் தந்த அவர் கால்முட்டிக்கும் முதல்வரின் தலைக்கும் வித்தியாசம் தெரியவில்லை. முத்தையா, சைடு நாற்காலியில் உட்கார்ந்தான். மற்ற மாணவர்கள், அப்பாவுவிற்கு இருபுறமும் உட்கார்ந்தார்கள்.

		 இப்பக்கம் கடைசியாக 1 பெப்பிரவரி 2018, 06:14 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

